
153Трибуна молодого ученого

ДЕВИАНТТЫ МІНЕЗ-ҚҰЛЫҚТЫҢ ТҮСІНІГІ ТУРАЛЫ

Күмісбеков Серікқазы Күмісбекұлы, 
Қазақстан Республикасы ІІМ Алматы академиясының PhD докторанты,
құқықтану магистрі, полиция майоры

Қоғамдағы мінез-құлықты реттеудің негізі – 
сол уақыттың құндылықтар жүйесінен тұратын 
әлеуметтік нормалар болып табылады. Қазіргі 
уақыттағы жаһандану мен әртүрлі болып жатқан 
өзгерістер өмірдің барлық саласына сызат 
түсірді. Бұл өзгерістер мәдениеттің және рухани 
өмірдің дамуына кері әсер еттіп, девиантты 
мінез-құлықтың мәселесін зерттеудің өзектілігін 
арттырды.

Шетелік және отандық әдебиеттерде 
«девианттылық» термині біз зерттеп отырған 
тақырып бойынша көптеп кездеседі. Бұл 
әдебиеттерде «девиантты (ауытқыған) мінез-
құлық», «девиация (ауытқу)», «девианттылық» 
деп кездеседі. Сонымен қатар, мынандай 
түсініктерді де кездестіруге болады: 
«патология» және «ауытқушылық мінез-құлық», 
«асоциальді» немесе «антисоциальді мінез-
құлық». Ал психология ғылымы бойынша 
бұл терминдерді «депривация», «перверсия» 
және т.б. толықтырады. Осы терминдердің көп 
болғандығымен жалпыға бірдей ортақ түсінік 
қалыптаспаған.

Оған мынандай себептер бар. Біріншіден, 
девиантология ғылымы – салыстырмалы 
алғанда ғылымның жаңа саласы болып 
табылады және терминдер түсінігі енді дамуда. 
D. Downes пен P. Rock 1998 жылғы өздерінің 
еңбектерінде девианттылық социология 
кейінгі он жылдықтарда ғана өте белсенді 
дамып келеді және олардың нәтижелері пікір-
таластар тудыруда деп жазған. Олардың 
ойынша, тек ХХ ғасырдың 90-шы жылдары ғана 
девианттылық социология «ғылым» ретінде 
қалыптасты. Бұл ғалымдардың көзқарасы 
бойынша, девианттылық социологиясы - 
тәуелсіз социологиялық нұсқаларды жинайтын, 
әлі тұрақты қалыптаспаған (coherent – 
байланыстыратын) ғылым [1]. Екіншіден, тіпті 
ежелден қалыптасқан ғылымдардың өздерінде 

де түсініктер туралы және оның анықтамасы 
туралы пікір-таластар тіпті ғасырлар бойы 
жалғасып келеді. Үшіншіден, әлеуметтік 
құбылыстардың өте күрделілігі, олардың өзгеріп 
отыруы және оларды әлеуметтік шындық 
жағдайында анықтау қиын болады. Төртіншіден, 
ешбір анықтама шындығына келгенде, «жылғыз 
нұсқа» және «нақты» бола алмайды.

Сонымен қатар, зерттелетін пәндегі сөздің, 
түсініктің, анықтаманың мағынасын анықтап 
алмай тақырып бойынша зерттеу жүргізу мүмкін 
болмайды.

Осы уақытқа дейін девиантологияда кең 
таралған термин «девиантты мінез-құлық» 
(deviant behavior) болды. Девиантты немесе 
ауытқушы (латын тілінде deviatіо - ауытқу) 
мінез құлық әрқашан қоғамда қалыптасқан 
құндылықтарға, ережелерге (нормаларға) 
және мінез-құлық стереотипіне сәйкес 
келмейтін адамның қандайда бір әрекетімен 
байланыстырылады. Бұл формальді (құқықтық) 
немесе формальді емес (адамгершілік, салт-
дәстүр, әдет-ғұрып, сән қуу) нормаларды бұзу 
ғана болып табылмайды, сонымен қатар, қоғамға, 
ортаға, топқа жат болып келетін «девиантты» 
өмір сүру және «девиантты» мінез-құлық стилі 
де жатады.

Девиантты мінез-құлықтың көп қырынан 
көрініс беруі және қоғамның, топтың, 
субмәдениеттің нормалары мен құндылықтарына 
«қалыпты» немесе «ауытқушылық» деп баға 
беруіне байланысты девиантты мінез-құлықтың 
тұрақты немесе нақты анықтамасын беруді 
қиындата түседі. 

Отандық ғалымдар Б.А. Жетпісбаев пен 
О.А. Бектенов, адамның мінез-құлқы ұдайы 
даму үстінде болтынын айта келе, «адамның 
тәні туғаннан бастап қартайғанға дейін 
ұдайы өзгереді, сол сияқты мінез-құлықта 
ешуақытта қандай да бір тиянақты деңгейге 

жетіп тоқтамайды. Мінез-құлық пен тән дамуы 
өзара тығыз байланысты және олардың кейбір 
кезеңдері біріне-бірі едәуір сәйкес келеді», [2, 
103 б.] - деген пікірге тоқталады. 

Ал профессор Г.Р. Рүстемова девиантты 
мінез-құлықтың қалыптасуына әлеуметтік 
себептер емес, субъективті себептер әсер етеді 
деп көзқарасын білдіреді. Оның ойынша, «адам, 
бәрінен бұрын биологиялық тұлға, сонан кейін 
барып әлеуметтік тұлғаға айналады. Сондықтан 
да оның мінез-құлқын көптеген азаматтарға 
тән ортақ объективтік (әлеуметтік) себептер 
(жұмыссыздық, кедейлік т.б.) емес, ақыл-ой, 
сезім, ерік, табиғат заңдарын, қоғамдағы өз 
орны танымы сияқты субъективтік себептер 
анықтайды. Әлеуметтік тұлға өзіне қажет 
нәрсеге бейімделеді, оны өзі өндіреді» [3, 84 б.].

Профессор К.И. Джаянбаев:«девиантты 
мінез-құлықты «фондық» құбылыс деп атап, 
оған нашақорлық, арақ ішу, қаңғыбастық, 
жезөкшелікті және т.б жатқызады. Бұл 
құбылыстар қылмыстылыққа әсер етеді 
және қылмыстылықтың басқа да жағымсыз 
құбылыстармен байланыстылығы бар», - деп 
есептейді [4, 14 б.]

А. Коэннің (А. Соһеn) ойы бойынша, 
«девиантты мінез-құлық – бұл институцияланған 
үміттермен қатар жүретін мінез-құлық, яғни 
әлеуметтік жүйе ішіндегі заңды мойындайтын 
және қолдау білдіретін үміттер» [5, 520-521 
б]. Девиантты мінез-құлық деп нормалар мен 
рөлдерге сәйкес келмеушілікті де жатқызады. 
Кейбір әлеуметтанушылар мінез-құлықты 
есептеу нүктесін анықтау үшін («норманы») 
үміт артуды (экспектация) қолданса, басқалары 
мінез-құлықтың үлгісі мен эталонын қолданады. 
Ал кейбір зерттеушілер (Higgins P., Butter 
R.) девиантты деп тек адамның әрекеті ғана 
емес, олардың идеялары мен көзқарастары да 
жатуы мүмкін деп тұжырымдайды. Сонымен 
қатар, девиантты мінез-құлықты қоғамның 
реакциясыменде байланыстырады және 
девиация ретінде «топтың нормасынан ауытқу, 
яғни ол бұзушыға қарсы жекеленуге, емдеуге, 
түрмеге отырғызуға немесе басқада жазалауға 
алып келеді» [6, 203 б.]. Профессор Я.И. Гилин-
ский девиантты мінез-құлыққа мынандай: 
«девиантты мінез-құлық – бұл қоғамда 
(мәдениетте, субмәдениетте, топта) ресми 
тұрақтаған немесе қалыптасқан нормалар мен 
үміттерге сәйкес келмейтін адамның әрекеті», - 
деп анықтама береді [7, 23 б.]. Ғалымның ондағы 
«ресми тұрақтанған» деген мағанаға формальді, 
құқықтық нормаларды жатқызса, қалыптасқан 

нормаға адамгершілік, салт-дәстүр, әдет-
ғұрыпты жатқызады.

Кейбір отандық ғалымдар, нақтырық 
айтсақ, Н.З. Султанова: «Өсіп келе жатқан 
жасөспірімдердің ауытқушылық мінез-құлы-
қының бір себебі зейін жетіспеушілігі мен 
гипербелсенді синдромы (СДВГ) болуы мүмкін», 
- деп есептейді [8].

Алғашында «девиантты мінез-құлықтың» 
мағанасын анықтауда жекелеген мінез-құлық 
актісінің немесе әлеуметтік феномені ретінде 
қолданылды. Кейінгі кездері оның мағанасын 
анықтау үшін «девиация» («ауытқу»), 
девианттылық немесе «әлеуметтік девиация» 
(«әлеуметтік ауытқу») терминдері пайдалана 
бастады. 

Әлемдік девиантологиялық әдебиеттердің 
басым бөлігі ағылшын тілінде жазылған. 
Бұл әдебиеттерде әлеуметтік құбылысқа 
сипаттамалар беріліп, «ауытқушылық» сипаттау 
үшін көбінесе deviance («девианттылық») сөзі 
пайдаланылады.

Енді осы девианттылыққа берілген кейбір 
анықтамаларға тоқтала кетейік (deviance): 
«қоғамның жарамды (рұқсат етілген, 
қабылданған) стандарттарынан немесе 
нормаларынан өзгешелік» (McCaghy Сһ., 
Carpon T. 1994); «күш қолдану немесе мінез-
құлық арқылы әлеуметтік сөгіс білдіру, өйткені 
ол топтың үміті мен нормасынан ауытқиды» 
(McCaghy Сһ., Carpon T., Jamison J. 2000).

Қазіргі «Энциклопедия криминологии и 
девиантного поведения» (2001) атты еңбекте 
девианттылықты анықтаудың негізгі үш 
бағытын ажыратып көрсетеді: девианттылық 
норманы бұзатын мінез-құлық ретінде (R. 
Akers, M. Clinard, R. Meier, A. Liska, A. Thio); 
девианттылық «конструкцияны реттеуші» 
ретінде (D. Black, H. Becker, K. Erickson, E. 
Goode); девианттылық адам құқығының бұзылуы 
ретінде (H. Schwendinger, J. Schwendinger).

Атақты неміс криминологтары Н. Неss пен 
S. Scheerer көзқарасы бойынша, «қылмыстылық 
– онтологиялық құбылыс емес, ол тарихи және 
өзгермелі сиппатты бар ойлау конструкция. 
Қылмыстылық толығымен бақылаушы инсти-
туттармен конструкцияланады және нормаларды 
қалаптастырады. Қылмыстылық – әлеуметтік 
және тілдік конструкт» [9]. 

Әлеуметтік девиация, девианттылық – бұл 
адам қызметінің тұрақты жаппай қатысумен 
көрініс беретін және ресми тұрақтаған немесе 
қалыптасқан нормалар мен үміттерге сәйкес 
келмейтін әлеуметтік құбылыс.

Профессор Я.И. Гилинский өзінің еңбек-
терінде «асоциальді», «антисоциальді мінез-
құлық», «ауытқушылық мінез-құлық», «әлеу-
меттік патология» терминдерінің девиантты 
мінез-құлыққа сәйкес келетінін немесе кел-
мейтінін ашып көрсетеді. Әдебиеттерде 
кездесетін «асоциальді» және «антисоциальді 
мінез-құлық» терминдері девиантты мінез-
құлықтың нақты мағанасын ашпайды, өйткені 
девиантты мінез-құлық әлеуметті және 
«қалыпты». Ал «ауытқушылық мінез-құлық» 
термині де толық ашпайтын сияқты. Кім оны 
ауытқытты деген сұрақ пайда болады? Термин 
«әлеуметтік патология» біздің ойымызша дұрыс 
емес. «Патология» сөзі гректің зардап шегу 
және оқу дегенді білдіреді. Текелей мағанасы 
тірі организмдеріндегі ауру процестері туралы 
ғылым дегенді білдіреді. Медицинада жүрек 
патологиясы, асқазан патологиясы, ақыл-ой 
дамуының патологиясы деген бар. Медициналық 
(анатомиялық, физиологиялық) терминнің 
әлеуметтік салаға әкеліп қосуы дұрыс емес [10, 
28 б.]. Ғалымның бұл пікірімен біз толықтай 
қосыламыз.

Әлеуметтік құндылықтар мен нормаларды 
сіңіру – тұлғаның әлеуметтенуінің негізі, ал 
норма – әлеуметтік бақылаудың негізі. Норма 
түсінігімен ауытқушылық түсінігі бірге; егер 
норма жоқ болса, онда одан ауытқушылық та 
болмайды. Сондықтан, жалпы қабылданған 
нормалардан ауытқу девиантты (ауытқушы) 
мінез-құлық деп атаймыз [11, 10 б.]

Норма түсінігі қандай да болмасын 
девиацияны зерттеуде маңызы зор. Норма 
өзгерістер кезеңінде тепе-теңдікте ұстап тұратын 
механизм болап табылады. Қоғамда бір уақытта 
бірнеше нормативті субмәдениеттер болады – 
ғылымидан қылмыстыққа дейін. 

Жалпы алғанда норма түсінігі ғылымда 
пікір-таластар тудыруда. Жаратылыстану мен 
әлеуметтік ғылымдарында норма жүйені сақтау 
мен өзгертудің өлшемі ретінде қарастырылады. 
Ю.А. Клейбергтің көзқарасы бойынша, 
«әлеуметтік норма – қоғамдық бірлестіктің 
(топ, ұйым, сынып, қоғам) қатынастарды реттеу 
мақсатында өз мүшелеріне қойылатын талаптар 
мен үміттердің жиынтығы» [12, 29 б.].

Әлеуметтік норма нақты қоғамда тарихи 
қалыптасқан индивидтің, әлеуметтік топтың, 
әлеуметтік ұйымның рұқсат етілген (міндетті) 
мінез-құлқы арқылы көрініс табады. Биоло-
гиялық және физикалық процестер арқылы 
өтетін табиғи нормалардан айырмашылығы 
әлеуметтік нормалар адамдардың әрекеттері мен 

санасының көрініс беруі арқылы қалаптасады. 
Әлеуметтік нормалардың әртүрлі мазмұны 

мен формалары болады. Нормалар заңдарда, 
ережелерде, нұсқаулықтардакөрініс беруі 
мүмкін. Бірақта ол көбінесе қоғамдық санада, 
халықтық әдеп-ғұрыптарда, қоғамдық көзқа-
раста кездеседі. 

Табиғатымызда немесе шын әлеуметтік 
өмірде «қалыпты» немесе «девиантты» мінез-
құлықтың түрлері мен формалары қолданыста 
болмайды. «Қалыпты» немесе «девиантты» 
мінез-құлықтың үлгілері, түрлері қоғамдағы 
дәл сол уақыттағы («осында және қазір») 
қалыптасқан әлеуметтік нормалар танылады.

Әлеуметтік мазмұнына байланысты 
ешқандай іс-әрекет «девиантты» болып 
табылмайды. Мысалы, есірткіні қолдану 
кейбір мелекетте «қылмыс» болса, каннабис 
өндірісі қазіргі Нидерланды да, көптеген 
Азиялық мемлекеттерде заңды және «қалыпты»; 
алкогольдік ішімдіктерді пайдалану мұсылман 
елдерінде «қылмыс» болып табылады; орта 
ғасырлық Голландияда темекі шегу өлім 
жазасына кесумен қорқытылған болатын; адам 
өлтіру ауыр қылмысқа жатса, соғыс кезінде адам 
өлтіру ерлікке жатқызылады.

Осыдан шағатын қорытынды, адам өмірі 
өзінің қажеттілігін қанағаттандыру бойынша 
онтологиялық процесс болып табылады. Адам 
шаршап бокал шарап немесе коньяк ішеді, немесе 
темекі тартады, немесе шай ішеді, немесе кокаин 
искейді, немесе марихуана тартады... Адам үшін 
бұлардың барлығы шаршағанды басу құралы. 
Осылардың алдыңғы төртеуі рұқсат етілсе, 
соңғы екеуі «девиантты», тіпті қылмыс болып, 
жазалауға жатады, әлеуметтік конструкцияның 
нәтижесі «осында және қазір» (шарап ішу 
мұсылман мемлекеттерінде тыйым салынған, 
марихуана Голландияда рұқсат етілген, темекі 
тарту Колумб заманында Испанияда тыйым 
салынған және т.б.). 

В.Н. Кудрявцев әлеуметтік ауытқуға мынандай 
анықтама береді: «кең ауқымды, тұрақты және 
таралуы арқылы сипатталатын әлеуметтік 
нормалардың бұзылуы» [13]. Оның ойынша, 
жағымсыз кең ауқымды әлеуметтік құбылысқа 
маскүнемдік, қылмыстылық, бюрокартизм, діни 
және идеялық фанатизм, тоталитаризм және т.б. 
жатады.

Девиантты мінез-құлық пен әлеуметтік 
девиация қоғамда екі жақты маңызға ие болуы 
мүмкін. Біріншісі, - жағымды (позитивті) – 
мінез-құлықтың ескі стандарттарынан айырып, 
оның деңгейін жоғарлататын жүйені дамыту 

құралы. Бұған әлеуметтік шығармашылық 
(техникалық, ғылыми, әдеби, спорт және т.б.) 
жатады. Екіншісі, - жағымсыз (негативті) – 
қылмыстылық, нашақорлық, сыбайлас жем-
қорлық, терроризм және т.б. 

Енді ең негізгі ұғымдарға тоқтала кетейік. 
Н. Бордың түсінігі бойынша, ұйымдастыру 
(тәртіптілік) және дезорганизация (тәртіптің 
бұзылуы), «норма» және «аномалия» (ауытқу), 
энтропия (хаос өлшемі) және негэнтропия 
(ұйымдастырушылық өлшемі) бірін-бірі 
толықтырып отырады. Бұлардың болуын біз 
жасыра алмаймыз, олар бір-бірімен тығыз 
байланысты және тек екеуін қатар зерттеу 
арқылы ғана зерттелетін процестерді түсіндіре 
аламыз. Осы екі аспектілерді зерттей келе, 
И. Пригожин: «бір тұтастықтың тәртіп пен 
тәртіпсіздік деген екі аспектісі болады және 
бізге әлемді әртүрлі қырынан танытады»,- деген 
тұжырымдама жасады [14].

Осы ауытқулар жалпы барлық формаларды 
өзгертіп, «жылжымалы тепе-теңдікті»(А. Ле 
Шателе) немесе «тұрақты тепе-теңсіздікті» 
жүйелерін (Э. Бауэр) қамтамасыз етеді. Сонымен 
қатар, өзгерулердің өзі эволциялық (даму, 
жетілдіру, қалыптасу) және инволюциялық 
(әлсіреу, ыдырау) болуы мүмкін. Барлық тірі 
организмдердің дамуының тоқтайтынын 
(өлетінін) ескеретін болсақ, инволюциялық, 
энтропиялық процестердің болуы заңдылық 
және біз одан қашып құтыла алмаймыз.

Девиация жаратылыстың барлық түрлері мен 
деңгейіне тән. Қазіргі кездегі физика мен химияда 
ауытқушылықты флуктуация, биологияда 
мутация, ал социология мен психологияда 
девиация деп аталады. 

Ескере кететін мынандай жағдайлар бар, 
біріншіден, ауытқушылық мінез-құлық мәселесі 
өте кең тараған. Екіншіден, ауытқушылық 
мінез-құлықтың нақты шекарасын анықтау 
қиын болады. Қоғамдағы өзгерістер норманың 
да өзгеруіне алып келеді де, сәйкесінше 
девиацияның түрлеріде өзгереді. Бірақта 
норма және одан ауытқушылықта әлеуметтік 
жүйенің ажырамас бөлігі болып табылады. 
Соған байланысты әлеуметтік деңгейдегі 
ауытқушылық мінез-құлық – бұл қоғам мен 
тұлға арасындағы қарам-қатынастың бір түрі. 
Бір жағынан девиация қоғам үшін пайдалы, 
өйткені ол өзгерістердің дамуын жылдамдатады.

Құқықта ауытқушылық мінез-құлыққа қазіргі 
уақыттағы қабылданған құқықтық нормаларға 
қайшы келетіннің барлығын жатқызады және 
жаза қолдану арқылы тыйым салынады. 

Қоғамдық қауіптілік деңгейіне байланысты 
қылмыс, әкімшілік және азаматтық-құқықтық 
деликт, тәртіптік теріс-қылықтар болып бөлінеді. 
Сонымен қатар қылмыс сипаты бойынша, тұлғаға 
қарсы қылмыстар, экономика саласындағы 
қылмыстар, мемлекеттік билікке қарсы 
қылмыстар, әскери қызметке қарсы қылмыстар, 
адамзат қауіпсіздігі мен бейбітшілікке қарсы 
қылмыстар. 

Уақыт құқықтық ауытқулардың жаңа түрлерін 
туғызуда, мысалы, рэкет, ұйымдасқан қылмыс, 
қаржылық пирамида, хаккерлік, интернет-
тәуелділік. Мұның өзі өз кезегінде заңнамаға 
үнемі өзгерістер енгізуді қажет етеді.

Ш.Е. Джаманбалаева девиантты мінез-
құлықты «қоғамда ресми түрде қалыптасқан 
әлеуметтік нормаларды бұзатын өмір сүру 
образы және қызметі және ол үшін құқықтық 
және әлеуметтік санкцияға ұшырайды» деп атап 
көрсетеді [15, 10 б.].

Ал Д.К. Қазымбетова девиантты мінез-
құлыққа мынандай анықтама береді: «жалпы 
қалыптасқан моральдық, құқықтық және басқада 
әлеуметтік нормаларға сәйкес келмейтін, 
тұлғаға, әлеуметтік топқа немесе жалпы қоғамға 
зиянын (немесе пайдасын) тигідетін өмір сүру 
образы немесе қызметі, сонымен қатар қоғамдық 
көзқараспен айыпталатын (немесе құпталатын) 
және келтірілген зияны үшін қоғамдық және 
әлеуметтік жауапкершілік құптауға алып келеді» 
[16, 20 б.].

Девиантты мінез-құлықты психологиялық 
жағынан терең зерттеген ресейлік ғалым                            
Е.В. Змановская ауытқушылық мінез-құлықты 
негізгі үш топқа бөледі: антиәлеуметтік 
(деликвентті), асоциальді (аморальді) және 
аутодеструктивті мінез-құлық [17, 33 б.]. 

Антиәлеуметтік (деликвентті) мінез-құлық 
– құқықтық нормаға қарама-қайшы, әлеуметтік 
тәртіпке және адамдардың әл-ауқатына қауіп 
төндіретін мінез-құлық. Оған заңнамамен тыйым 
салынған барлық әрекеттілік немесе әрекетсіздік 
жатады. 

Асоциальді мінез-құлық – адамгершілік-
рухани нормаларды орындаудан бастарту, 
тұлғалар арасындағы қатынасқа қауіп төндіретін 
мінез-құлық. Ол агрессивті мінез-құлық, сек-
суалдық девиация (бейберекет жыныстық 
қатынасқа түсу, жезөкшелік, вуайеризм, эксгиби-
ционизм және т.б.), ақшаға құмар ойындарды 
ойнауға қызығу, қаңғыбастық, арам тамақтық.

Асоциальді мінез-құлықтың шекарасы үнемі 
өзгеріп тұруға бейім болады, өйткені ол мәдениет 
пен уақыттың әсеріне жиі ұшырайды. 

Аутодеструктивті (өзін-өзі құрту) мінез-
құлық – тұлғаның дамуына қауіп төндіретін, 
медициналық және психологиялық нормалардан 
ауытқыған мінез-құлық. Өзін-өзі құрту мінез-
құлқы қазіргі уақытта мынандай түрде көрініс 
береді: суицидтік мінез-құлық, тамаққа 
тәуелділік, химиялық тәуелділік (психоактивті 
заттарды қолдану), фанаттық мінез-құлық 
(мысалы, діни секталарға ену), виктимді мінез-
құлық.

Аутодеструктивті мінез-құлық жасөспірім 
кезеңінде топтық құндылықтармен сәйкес 
келеді. Жасөспірім араласатын топта келесідей 
аутодеструктивті мінез-құлықтар кездесуі 
мүмкін: есірткіге тәуелділік, компьютерге 
тәуелділік, тамақ аддикциясы, кейде суицидтік 
мінез-құлық.

М. Раттердің пайымдауынша, балалық 
кездегі девиантты мінез-құлық екіге бөлінеді: 
қоғамға қарсы мінез-құлықтың әлеуметтенген 
түрі және әлеуметтенбеген агрессивті мінез-
құлық [18, 280 б.]. Бірінші топтағы балалар мен 
жасөспірмдер қоғамға қарсы топтарда жақсы 
бейімделіп, топтарда антиәлеуметтік әрекеттер 
жасайды. Ал әлеуметтенбеген агрессивті мінез-
құлықтың өкілдері, керісінше өздерін қоршаған 
адамдармен және отбасымен тіл табыса алмайды 
және қарама-қайшы қатынаста болады. Оларға 
дұшпандық, жағымсыздық, кек сақтау қасиет-
тері тән болады.

Д.Н. Оудсхорн балалық шақтағы 
девиантты мінез-құлықты гипербеделді және 
антиәлеуметтік агрессивті мінез-құлық деп 
бөлуді ұсынады [19, 114 б.].

Жасөспірімдердің девиантты мінез-құлқын 
зерттеген кезде олардың жасы мен жынысына да 
көңіл аудару қажет. Өйткені «ауытқушылық мінез-
құлық» термині 5 жастан бастап қолданылуы 
мүмкін. Біз психологтардың 5 жасқа дейінгі 
балада әлеуметтік норма туралы түсінігі мүлдем 
болмайды деген пікірлерін қолдаймыз. Осы 
жаста оларға бақылау ересектердің көмегімен 
жүзеге асырылады. Тек 9-10 жастан бастап 
балада өз бетімен әлеуметтік нормамен жүре 
алатынын айтуға болады. Егер 5 жастан аспаған 
балада жас нормасынан көп ауытқулар болса, 
онда психикасының дұрыс дамымағандығынан 
көру керек.

«Ауытқушылық мінез-құлық» түсінігі көп 
жағдайларда бейімсіздік («дезадаптация») 
терминімен тығыз байланысты. Мектептік 
бейімсіздік құрылымына үлгермеушілік, құр-
быларымен қарым-қатынастың бұзылуы, 
эмоционалдық өзгерістермен қатар, ауытқу-

шылық мінез-құлықта жатады. Оқушылар 
арасындағы девиантты мінез-құлық мектептік 
бейімсіздікпен байланысты болады. Оған тәртіп 
бұзушылық, сабақтан қашу, гипербеделді мінез-
құлық, агрессивті мінез-құлық, темекі тарту, 
бұзақылық, ұрлық, өтірік айту.

Ал мектеп жасындағы әлеуметтік бейімсіздік 
белгілеріне мыналар жатады: психоактивті 
заттарды жүйелі пайдалану (арақ ішу, есірткі 
қолдану), сексуалдық девиация, жезөкшелік, 
қаңғыбастық, қылмыс жасау. Кейінгі уақытта 
оқушылардың ауытқушылық мінез-құлқының 
жаңа түрлері пайда болды. Олар интернет-
тәуелділікке, сериалдарға, діни секталарға, 
компьютерлік ойындарға тәуелділікпен бай-
ланысты.

Жоғарыда баяндалған көптеген автор-
лардың девиантты мінез-құлық туралы 
тұжырымдарынаталдау жасай отырып, мынадай 
қорытынды жасауға болады:

1. Тұлғаның девиантты мінез-құлқы – бұл 
жалпы немесе ресми қабылданған әлеуметтік 
нормаларға сәйкес келмейтін мінез-құлық. 
Басқаша айтқанда, қолданыстағы заңға, тәртіпке, 
дәстүрге және әлеуметтік нормаларға сәйкес 
келмейтін әрекет. Девиантты мінез-құлықты 
ауытқушылық норма ретінде қарастырғанда 
әлеуметтік нормалардың өзгеріп тұратынын 
ұмытпаған жөн. Өйткені ауытқушылық мінез-
құлыққа тарихи ауыспаушылық сипат тән 
болады. Мысал ретінде, темекі шегуге деген 
көзқарастардың мемлекеттердегі кезеңдерге 
байланысты өзгеруін айтуға болады. Соған 
байланысты, девиантты мінез-құлық – бұл сол 
уақыттағы сол қоғам үшін маңызды әлеуметтік 
норманы бұзу.

2. Девиантты мінез-құлық және оның 
көрініс берген тұлғасы басқа адамдар 
тарапынан жақтырмаушылық әрекет тудырады. 
Жақтырмаушылық әрекет қоғамдық айыптау 
немесе әлеуметтік санкция (оның ішінде 
қылмыстық жаза) түрінде болуы мүмкін. Мұнда 
санкция ең алдымен ауытқушылық мінез-
құлықтың алдын алудың қызметін атқарады. 
Ал екінші жағынан, мынандай жағымсыз 
құбылысқа алып келуі мүмкін, яғни тұлғаның 
стигматизациясы – оған «таңба» тағу. Мысалы, 
жазасын өтеп келген адамның «қалыпты» өмірде 
«жаңа» өмірді бастауына оны қоршаған ортаның 
қабылдамауы және сенімсіздігі бөгет жасайды. 
Біртіндеп девиант (нашақор, қылмыскер, өзін-өзі 
өлтіру және т.б.) «таңбасы» қалыптаса бастайды 
және девиантты мінез-құлықтың рецидивін 
тудырады.

3. Девиантты мінез-құлықтың негізігі ерек-
шелігі, оның сол тұлғаға немесе оны қоршаған 
адамдарға нақты залал алып келетінінде. Ол 
қолданыстағы тәртіпті бұзу, материалды және 
моральді зиян келтіру, денсаулығына зиян 
келтіру, зорлық-зомбылық түрінде болуы 
мүмкін. Ерекше жағдайларда девиантты мінез-

құлық өмір үшін тікелей қауіп-қатер туғызады, 
мысалы, суицидтік мінез-құлық, зорлық 
қылмыстар. «ауыр» есірткі түрін қолдану. Бұл 
белгі бойынша ауытқушылық мінез-құлық 
радикализм мен маргиналдық сияқты әлеуметтік 
құбылыстарға жақын.

Мақалада криминология көзқарасынан девиантты мінез-құлықтың ұғымы және негізгі 
сипаттамасы қарастырылған.

Түйін сөздер: девиантты мінез-құлық, криминология, әлеуметтік норма, девиация.

В данной статье рассматриваются понятие и основные характеристики девиантного поведения 
с точки зрения криминологии.

Ключевые слова: девиантное поведение, криминология, социальная норма, девиация.

This article discusses the concept and main characteristics of deviant behavior in terms of Criminology.
Keywords: deviant behavior, criminology, social norm, the deviation 

